Ioan, y disgybl annwyl (25)
Roedd Ioan yn ei lythyr cyntaf yn pwysleisio cariad, cariad sy’n cael ei weld drwy fyw yn ufudd i Dduw. Ond dydy bod yn gariadus a dangos parch at bobl eraill ddim yn golygu bihafio fel clwtyn llawr. Roedd Iesu’n addfwyn, ond fe wnaeth droi byrddau’r cyfnewidwyr arian drosodd. Roedd Iesu’n caru ei ddisgyblion, ond rhoddodd sawl cerydd iddyn nhw er mwyn eu rhoi ar ben ffordd. 

Ym mhob eglwys mae na broblemau. Does dim ffasiwn beth ag ‘eglwys berffaith’ yn y byd yma; dw i’n sicr o hyn am fod Duw’n dweud yn y Beibl ein bod ni i gyd yn bechaduriaid. Hefyd, tan y diwrnod olaf, bydd pobl o fewn yr eglwys sydd ddim yn Gristnogion,
Gadewch i'r ŷd a’r chwyn dyfu hefo’i gilydd. Wedyn pan ddaw’r cynhaeaf bydda i'n dweud wrth y rhai fydd yn casglu’r cynhaeaf: Casglwch y chwyn gyntaf, a'u rhwymo'n fwndeli i'w llosgi; wedyn cewch gasglu'r ŷd a'i roi yn fy ysgubor.'" (Stori’r chwyn, Mathew 13)

Dyn ni wedi nodi o’r blaen fod rhaid cael trefn mewn eglwys. Oddi wrth Dduw y daw trefn, ac oddi wrth y diafol y daw anrhefn. Roedd gan yr eglwys yn Jerwsalem arweinwyr; nid mudiad afreolus ydy eglwys. 

Ysgrifennodd Ioan ei 3ydd llythyr at Gaius, dyn sy’n annwyl iawn iddo oherwydd y ffydd Gristnogol roedden nhw’n ei rhannu. Roedd Ioan wrth ei fodd yn cael canmol Gaius. Wrth ddarllen ei eiriau dyn ni’n cael rhannu ei deimladau o lawenydd a hapusrwydd.

Ffrind annwyl, mae dy ffyddlondeb di'n amlwg. Rwyt ti'n helpu’r brodyr sy’n pregethu’r newyddion da, er dy fod ddim yn eu nabod nhw. Maen nhw wedi dweud wrth yr eglwys sydd yma mor garedig a hael wyt ti. Dal ati gyda’r gwaith da o'i helpu nhw ar eu ffordd fel hyn. Mae’r hyn rwyt yn ei wneud yn plesio Duw. (3 Ioan 1: 5-6)

Ond roedd gan Ioan gerydd i rywun arall yn yr eglwys,

...dydy Diotreffes ddim am wrando ar beth dw i’n ei ddweud. Mae e eisiau bod yn geffyl blaen. Pan fydda i'n dod acw bydda i'n tynnu sylw at beth mae'n ei wneud. Mae e'n lledu sibrydion maleisus amdanon ni. A dydy hynny ddim yn ddigon ganddo! Mae e hefyd yn gwrthod rhoi croeso i’r brodyr sy’n pregethu’r newyddion da, ac mae'n rhwystro’r bobl sydd eisiau rhoi croeso iddyn nhw rhag gwneud hynny. Mae hyd yn oed yn taflu'r bobl hynny allan o'r eglwys! . (3 Ioan 1: 9-10)

Dyn ni i gyd eisiau bod yn debyg i Gaius! Ond mewn gwirionedd faint ohonon ni sy’n debyg i Diotreffes? Dadleuodd y disgyblion ynglŷn â phwy oedd y pwysica, a dysgodd Ioan wers hallt iawn am beidio ei lordio hi dros bobl eraill.  A dyma Diotreffes eto, eisiau bod yn geffyl blaen. Roedd Ioan am dynnu sylw at ddrygioni Diotreffes o fewn yr eglwys. Mae hyn yn wers i bob eglwys.  Rhaid delio gyda’r problemau sy’n codi eu pennau weithiau. Mae problemau’n gallu dod i’r wyneb a bydd pobl drafferthus yn cynhyrfu’r dyfroedd.  Dyma pam mae Duw yn gadael i Ioan sôn am y mater yma.
Rhybuddiodd Ioan Gaius drwy ddweud,

Ffrind annwyl, paid dilyn ei esiampl ddrwg e. Gwna di ddaioni. Y rhai sy’n gwneud daioni sy’n blant i Dduw. Dydy'r rhai sy'n gwneud drygioni ddim yn nabod Duw. (3 Ioan 1:11)

Mae na awgrymiad yma nad oedd Diotreffes yn nabod Duw.  Mae’r Beibl yn dweud y bydd problemau o fewn eglwysi Cristnogol a bod rhaid cael arweinwyr doeth, gweddigar, sy’n llawn cariad i ddelio â gwahanol faterion. Dydy problemau ddim i fod i’w sgubo dan y carped.  Doedd Ioan ddim yn sgubo problemau o’r golwg – roedd e’n tynnu sylw at beth mae'n ei wneud. Lles yr eglwys, sef y bobl oedd yn credu yn Iesu Grist, oedd un o brif flaenoriaethau Ioan. 

